
Transcription du poeme

TexteVous veoir souvent me seroit un plaisir
Voire si grand que jamais desplaisir

Ne me scauroit a celle heure surprendre

Car avec vous on peult tout bien comprendre
L’on ne scauroit au monde mieulx choisir.
Vous eslongner me fait en dueil gesir

Que pleust a dieu que j’eusse le loisir

Et les moyens tous les jours sans mesprendre
Vous veoir souvent.

Car qui pourroit vostre grace saisir

Ne s’en debvroit en piece dessaisir

Beaulté avez, jeunesse doulce et tendre

A aultre affaire ne vouldroye entendre

Fors seulement pour tout le mien desir

Vous veoir souvent.

